
至昌樂

作者：戴良　元末明初

本作品收錄於《列朝詩集/甲前05》

秣馬安丘邑，弭節昌樂縣。

道路正搔首，郡邑忽馳箭。

邯河已虎據，穆陵復豺戰。

西拒擁戈矛，南出張組練。

倉茫走黎庶，錯愕動纓弁。

我行日已遠，我力日已倦。

亨衢冀棲息，異事駭聞見。

如何命不淑，所至時輒亂。

既同喪家狗，亦類焚巢燕。

僕御心盡灰，妻孥淚如霰。

我道苟如此，安得髮不變。

至昌樂

此作品在全世界都属于公有领域，因为作者逝世已经超过100年，且作品于1931年1月1日

之前出版。

